
KONTRABANDA JINOYATI OBYEKTIV  
BELGILARINING YURIDIK TALQINI

Utebayev Salamat Maksetbay uli,
Berdaq nomidagi 

Qoraqalpoq davlat universiteti doktoranti
ORCID: 0009-0001-0541-6801 

e-mail: salamatutebaev232@gmail.com 

Annotatsiya. Kontrabanda jinoyatining obyektiv belgilarini jinoyatning obyekti va obyektiv tomoni 
belgilari, shuningdek, ushbu belgilar bilan bevosita bogʻliq fakultativ elementlar tashkil etadi. Jinoyat 
obyekti har qanday jinoyatning majburiy elementi boʻlishi asnosida kontrabandaning obyekti masalasida 
huquqshunos olimlar tomonidan kontrabanda jinoyat qonunining qaysi bobidan oʻrin olgani va uning 
predmetiga nimalar kirishiga qarab, turlicha fikrlar bildirilgan. Kontrabandaning umumiy obyektini 
aniqlashda koʻplab olimlar anʼanaviy ravishda Jinoyat kodeksi maxsus qismining oʻrganilayotgan norma 
joy olgan boʻlimiga amal qilishadi. Mazkur maqolada kontrabanda jinoyatining obyektiv tomoniga oid 
belgilarning yuridik talqini chuqur tahlil qilingan. Jumladan, kontrabanda tushunchasi, uning jinoyat 
huquqi tizimidagi oʻrni, bojxona chegaralaridan tovarlar, valyuta, moddiy boyliklar, ashyolar yoki boshqa 
predmetlarni noqonuniy olib oʻtish harakatlarining yuridik mohiyati ochib berilgan. Maqolada Jinoyat 
kodeksining 246-moddasi asosida kontrabanda jinoyatining tarkibiy elementlari, xususan, harakat (yoki 
harakatsizlik), voqea sodir boʻlish vaqti va joyi, jinoyat qurollari hamda usullarining tahliliga alohida 
eʼtibor qaratilgan. Shuningdek, kontrabandaning sodir etilish shakllari, unga xos boʻlgan ijtimoiy xavf 
darajasi va iqtisodiy xavfsizlikka tahdidi asosida uning boshqa turdagi bojxona huquqbuzarliklaridan 
farqlari yoritilgan. Maqola amaldagi qonunchilikni yanada takomillashtirish zaruratini asoslash va 
kontrabanda jinoyatlarining oldini olishga oid samarali mexanizmlarni ishlab chiqishga qaratilgan 
ilmiy-amaliy tavsiyalarni oʻz ichiga oladi. Shuningdek, maqola soʻngida mavzu yuzasidan muallifning 
takliflari ham bayon etilgan.  

Kalit soʻzlar: kontrabanda, jinoyat tarkibi, obyektiv tomon, bojxona chegarasi, noqonuniy harakat, 
bojxona qonunchiligi, maʼmuriy javobgarlik, jinoiy javobgarlik 

ЮРИДИЧЕСКАЯ ИНТЕРПРЕТАЦИЯ ОБЪЕКТИВНЫХ ПРИЗНАКОВ  
ПРЕСТУПЛЕНИЯ КОНТРАБАНДЫ

Утебаев Саламат Максетбай улы, 
докторант Каракалпакского государственного 

университета имени Бердаха 

Аннотация. Объективные признаки преступления контрабанды образуются 
совокупностью характеристик объекта и объективной стороны преступления, а также 
факультативных элементов, непосредственно связанных с ними. Поскольку объект 
преступления является обязательным элементом любого состава преступления, среди 

учёных-правоведов существуют различные мнения относительно объекта контрабанды 
в зависимости от того, к какой главе уголовного закона она отнесена и какие предметы 
входят в её состав. При определении общего объекта контрабанды многие исследователи 
традиционно опираются на раздел Особенной части Уголовного кодекса, в котором 
расположена анализируемая норма. В статье представлен углублённый юридический 
анализ объективной стороны преступления контрабанды. В частности, раскрывается 
сущность понятия «контрабанда», её место в системе уголовного права, а также правовая 
природа действий, связанных с незаконным перемещением товаров, валюты, материальных 
ценностей, предметов или иных объектов через таможенные границы. Особое внимание 
уделено анализу составных элементов преступления контрабанды на основе статьи 246 
Уголовного кодекса: действия (или бездействия), времени и места совершения преступления, 
используемых орудий и способов. Также рассматриваются формы совершения контрабанды, 
уровень её общественной опасности и степень угрозы экономической безопасности 
государства, что позволяет выявить отличия контрабанды от иных видов таможенных 
правонарушений. В работе обосновывается необходимость совершенствования действующего 
законодательства и предлагаются научно-практические рекомендации по разработке 
эффективных механизмов предупреждения преступлений в данной сфере. В заключительной 
части статьи представлены авторские предложения по дальнейшему развитию правового 
регулирования.

Ключевые слова: контрабанда, состав преступления, объективная сторона, таможенная 
граница, незаконные действия, таможенное законодательство, административная 
ответственность, уголовная ответственность

THE LEGAL INTERPRETATION OF THE OBJECTIVE ELEMENTS  
OF THE CRIME OF SMUGGLING

Utebayev Salamat Maksetbay uli,
Doctoral student at Karakalpak State University  

named after Berdakh

Abstract. The objective signs of smuggling are the signs of the object and objective side of the crime, 
as well as optional elements directly related to these signs. Since the object of a crime is a mandatory 
element of any crime, legal scholars have expressed different opinions on the object of smuggling, 
depending on which chapter of the criminal law smuggling is contained in and what is included in its 
subject. When determining the general object of smuggling, many scholars traditionally adhere to 
the section of the Special Part of the Criminal Code, which contains the norm under study. This article 
provides an in-depth analysis of the legal interpretation of the objective aspects of smuggling. In 
particular, the concept of smuggling, its place in the system of criminal law, and the legal essence of the 
illegal movement of goods, currency, material assets, objects, or other items across customs borders are 
revealed. The article, based on Article 246 of the Criminal Code, pays special attention to the analysis 
of the constituent elements of the crime of smuggling, in particular, the act (or inaction), the time and 
place of the event, and the instruments and methods of the crime. Also, based on the forms of smuggling, 
the level of social danger inherent in it, and the threat to economic security, its differences from other 
types of customs offenses are highlighted. The article contains scientific and practical recommendations 
aimed at substantiating the need for further improvement of current legislation and developing effective 
mechanisms for preventing smuggling crimes. Also, at the end of the article, the author’s proposals on the 
topic are presented.

Keywords:  smuggling, elements of a crime, objective side (of a crime), customs border, unlawful 
action, customs legislation, administrative liability, criminal liability  

Kirish
Zamonaviy sharoitda transmilliy jinoyat-

lar qatorida kontrabanda jinoyati global va 
mintaqaviy miqyosda eng xavfli huquqbuzar-
liklardan biri sifatida namoyon boʻlmoqda. 
Bu jinoyat davlatning iqtisodiy manfaatlari 
va moliyaviy barqarorligiga putur yetkazish 
bilan birga, jamoat xavfsizligi, aholining 
sogʻligʻi, ekologik barqarorlik, madaniy me-
rosni asrash hamda xalqaro xavfsizlikka ham 
jiddiy tahdid tugʻdiradi. Oʻzbekiston Respub-
likasida olib borilayotgan iqtisodiy islohotlar, 
tashqi savdo aylanmasining ortishi va trans-
port-logistika tizimining kengayishi bojxona 
chegaralari orqali noqonuniy tovar aylanmasi 
xavfini kuchaytiradi.

Kontrabanda jinoyatining obyektiv belgi-
larini toʻgʻri talqin etish, uni boshqa bojxona 
huquqbuzarliklaridan farqlash va sud-ama-
liyotida yagona yondashuvni taʼminlash ma-
salalari dolzarbligicha qolmoqda. Amaldagi 
qonunchilikda ayrim normativ boʻshliqlar, 
turlicha talqinlar va huquqni qoʻllashdagi 
noaniqliklar jinoyatni toʻgʻri kvalifikatsiya 
qilishga toʻsqinlik qilmoqda. Shu sababli 
kontrabanda jinoyatining obyektiv belgilarini 
chuqur oʻrganish va ularni huquqiy jihatdan 
izchil asoslash bugungi kunda juda muhimdir.

Ushbu maqolaning asosiy maqsadi – 
Oʻzbekiston Respublikasi Jinoyat kodeksining 
246-moddasi doirasida kontrabanda jinoyati-
ning obyektiv belgilarini ilmiy-huquqiy tahlil 
qilish, ularning tarkibiy elementlarini aniq-
lash va huquqni qoʻllash amaliyotida uchray-
digan muammolarni bartaraf etish boʻyicha 
ilmiy-amaliy tavsiyalar ishlab chiqishdir.

Kontrabanda jinoyatining obyektiv belgi-
larini jinoyatning obyekti va obyektiv tomoni 
belgilari, shuningdek, ushbu belgilar bilan 
bevosita bogʻliq fakultativ elementlar tashkil 
etadi.

Jinoyat obyekti har qanday jinoyatning 
majburiy elementi boʻlishi asnosida kontra-
bandaning obyekti masalasida huquqshunos 
olimlar tomonidan kontrabanda jinoyat 
qonunining qaysi bobidan oʻrin olgani va 

uning predmetiga nimalar kirishiga qarab, 
turlicha fikrlar bildirilgan. Bunga sabab 
kontrabanda buyumlari masalasi munozarali 
ekanligidir. Yaʼni buni qonunda kontrabanda 
obyekti boʻlgan ijtimoiy munosabatlar turlari 
toʻgʻridan toʻgʻri belgilanmagani, shuningdek, 
kontrabanda, boshqa koʻplab jinoyatlar 
singari bir vaqtning oʻzida jinoyat qonuni 
bilan himoyalangan bir nechta ijtimoiy mu-
nosabatlarga zarar yetkazishi mumkinligi 
bilan izohlash mumkin (masalan, noqonuniy 
giyohvand moddalar, kuchli, zaharli modda-
lar va boshqalarni olib kirish, eksport qilish 
va boshqalar). 

Kontrabanda jinoyatini huquqiy jihatdan 
toʻgʻri baholash va unga qarshi samarali ku-
rash olib borish uchun dastlab ushbu jinoyat-
ning tarkibiy elementlarini, xususan, uning 
obyektiv tomoniga oid belgilarni chuqur tah-
lil qilish alohida ahamiyatga ega. Jinoyatning 
obyektiv belgilarini toʻgʻri aniqlash uni bosh-
qa bojxona qoidabuzarliklaridan farqlash, 
jinoyat tarkibi mavjudligini aniqlashda hal 
qiluvchi omil boʻlib xizmat qiladi.

Kontrabandaning umumiy obyektini 
aniqlashda koʻplab olimlar anʼanaviy ravish-
da Jinoyat kodeksining maxsus qismidagi 
oʻrganilayotgan norma joy olgan boʻlimiga 
amal qilishadi [1; 2].

Yoritilayotgan va tahlil qilinayotgan 
kontrabanda jinoyati obyektiv belgilarining 
yuridik talqiniga bagʻishlangan mazkur ilmiy 
tadqiqotimizda kontrabanda jinoyatining 
obyektiv tomoniga oid belgilarning yuridik 
talqini, jinoyat kodeksidagi normalar asosida 
ilmiy-amaliy yondashuvlar, shuningdek, 
amaldagi qonunchilikda mavjud muammolar 
va takomillashtirish yoʻllari tahlil qilinadi. 
Ushbu jarayonlarning birmuncha murakkab-
ligi mavzuning dolzarbligidan, tadqiq etish 
ehtiyoji borligidan dalolat beradi desak, 
adashmaymiz. 

Asosiy qism
Umuman olganda, huquqshunos olim-

lar tomonidan kontrabanda “bir vaqtning 
oʻzida bir nechta obyektlarga tajovuz qila-

digan koʻp obyektli jinoyat” sifatida baho-
lanadi [3]. Jumladan, B.V. Voljenkin kontra-
bandaning bevosita obyekti sifatida “tashqi 
iqtisodiy faoliyatni amalga oshirishning bel-
gilangan tartibini tartibga soluvchi ijtimoiy 
munosabatlar”ni qayd etgan. V.I. Mixaylov 
va A.V. Fedorovlar bunday obyekt sifatida 
“bojxona ishi sohasidagi jinoyat qonuni 
bilan qoʻriqlanadigan, bojxona chegarasi 
orqali tovar ayirboshlashning belgilangan 
tartibini va budjetga bojxona bojlari va 
yigʻimlarini kiritishni taʼminlaydigan ijti-
moiy munosabatlar”ni belgilaganlar [4]. 
N.A. Lopashenkoning nuqtayi nazariga 
koʻra, kontrabandaning bevosita obyekti 
“iqtisodiy faoliyatda xulq-atvorning bila 
turib jinoiy shakllarini taqiqlash prinsipiga 
mos keladigan ijtimoiy-iqtisodiy muno-
sabatlar” hisoblanadi. A.V. Naumovning 
fikricha, kontrabandaning bevosita obyekti 
“bojxona chegarasi orqali tovar aylanmasini 
taʼminlashga qaratilgan tashqi iqtisodiy 
faoliyatning belgilangan tartibi” hisobla-
nadi. G.A. Rusanov ham kontrabandaning 
bevosita obyekti sifatida “tashqi iqtisodiy 
faoliyatni amalga oshirishning belgilangan 
tartibi”ni koʻrsatadi [5].   

Shuningdek, mazkur jinoyatning obyekti 
boʻyicha quyidagi olimlarning ham fikr-
lariga toʻxtalib oʻtish oʻrinli. I.M. Galperin 
kontrabanda obyektini “bojxona qonun-
chiligi bilan qoʻriqlanadigan, davlatning 
iqtisodiy xavfsizligiga rioya etilishini 
taʼminlaydigan ijtimoiy munosabatlar” deb 
taʼriflagan. Y.V. Gracheva oʻz ilmiy ishlarida 
kontrabanda obyekti davlatning iqtisodiy 
tizimida (tovarlar, qimmatbaho metallar, 
valyuta kontrabandasi), jamoat xavfsizligi 
(qurol-yarogʻ, narkotik moddalar, zaharli 
moddalar kontrabandasi) va madaniy 
meros (tarixiy va madaniy boyliklar noqo-
nuniy olib oʻtilganda) boʻlishi mumkinligini 
taʼkidlagan. A.I. Dolgova kontrabanda ob-
yektini tovarlarni qonunga xilof ravishda 
chegara orqali olib oʻtish bilan buziladigan 
iqtisodiy va ijtimoiy munosabatlar majmui, 

deb taʼriflagan. U strategik muhim tovarlar 
(masalan, qurol yoki zaharli moddalar) 
kontrabandasida nafaqat iqtisodiyot, balki 
butun jamiyat xavfsizligi ham jinoyat obyek-
tiga aylanishiga alohida eʼtibor qaratdi [6]. 
V.N. Kudryavsev jinoyatlarni kvalifikatsiya 
qilish nazariyasida obyektni kontrabandani 
toʻgʻri kvalifikatsiya qilishga imkon bera-
digan jinoyat tarkibining asosiy elementi 
sifatida tavsiflagan. Uning taʼkidlashicha, 
kontrabandaning har xil turlari (tovar, nar-
kotik, qurol) uchun asosiy obyekt oʻzgarishi 
mumkin, lekin bu har doim davlat va jamiyat 
manfaatlariga taʼsir qiladi [7]. N.F. Kuznet-
sov kontrabanda obyektini uning moliyaviy 
tizimini himoya qilish hamda tovarlar va 
boyliklarning noqonuniy aylanishidan zarar-
ning oldini olish maqsadida davlat tomoni-
dan qoʻriqlanadigan iqtisodiy munosabatlar 
sifatida ajratgan. Uning taʼkidlashicha, kont-
rabanda turiga qarab, obyekt kengayishi va 
jamoat xavfsizligini oʻz ichiga olishi mum-
kin [8]. A.N. Ignatov Rossiya Federatsiyasi 
Jinoyat kodeksiga sharhlarida kontrabanda 
obyektini quyidagicha taʼriflagan: “Asosiy 
obyekt – davlatning iqtisodiy xavfsizligi va 
tashqi iqtisodiy faoliyatning belgilangan 
tartibi. Qoʻshimcha obyektlar – aholi salo-
matligi (giyohvand moddalarni kontrabanda 
qilishda), ekologik xavfsizlik (zaharli mod-
dalarni noqonuniy olib oʻtishda), madaniy 
meros (tarixiy boyliklarni olib chiqish-
da)” [9].

Koʻrsatilgan kontrabanda obyekti haqi-
dagi fikrlariga koʻra, olimlarni quyidagicha 
ajratish mumkin:

1. Davlatning iqtisodiy manfaatlari 
va xavfsizligi (A.I. Boyko, B.V. Voljenkin, 
S.V. Maksimov, V.I. Mixaylov)

2. Madaniy boyliklarni muhofaza qilish 
(L.Y. Rodina, G.A. Korchagin) 

3. Xalqaro va davlat huquq normalarini 
muhofaza qilish (Y.P. Garmayeva, A.S. Gore-
lik) 

4. Jamoat tartibi va salomatligini buzish 
(I.A. Klepitskiy, Y.I. Suchkov)

5. Tashqi savdo va moliyaviy sohani himo-
ya qilish (D.V. Kozemaslov, L.F. Rogatix)

6. Ijtimoiy tahdid va aholi xavfsizligi 
(Sh.N. Saidov, Y.O. Filippova) [10]. 

Demak, aksariyat olimlar kontraban-
daning asosiy obyekti davlatning iqtisodiy 
xavfsizligi va tovarlarni bojxona chegarasi or-
qali olib oʻtishning belgilangan tartibi, degan 
fikrda toʻxtalgan. Biroq kontrabanda pred-
metining oʻziga xos xususiyatlariga (tovarlar, 
narkotiklar, qurollar, madaniy boyliklar) qa-
rab, obyekt jamoat xavfsizligi, aholi salomat-
ligi, madaniy meros yoki ekologik xavfsizlik 
kabi boshqa ijtimoiy munosabatlarni ham oʻz 
ichiga olishi mumkin.

Kontrabandaning obyekti – mazkur jino-
yat predmeti hisoblangan narsalarni bojxona 
chegarasidan olib oʻtishning qonun bilan 
belgilangan tartibi, shuningdek, jamoat xavf-
sizligi, aholi salomatligi, insoniyat tinchligi va 
xavfsizligi. 

Jinoyatning obyektiv tomoni xususida 
toʻxtaladigan boʻlsak, jinoyatning obyektiv to-
moni ijtimoiy-xavfli qilmishning tashqi tomo-
ni boʻlib, jinoyatning qanday sodir etilishini 
koʻrsatadi. Aynan ijtimoiy xavfli qilmishning 
tashqi tomoni bir jinoyatni ikkinchisidan aj-
ratish imkonini beradi, chunki bitta obyektga 
tajovuz qilish ijtimoiy xavfli qilmish xarakteri 
va darajasi boʻyicha umuman boshqa boʻlishi 
mumkin.

Jinoyatning obyektiv tomoni asosan 
Oʻzbekiston Respublikasi JKning maxsus 
qismi moddalari dispozitsiya va bandlarida 
koʻrsatiladi va u aynan moddaning dispozitsi-
yasida taʼriflanadi.

Kontrabanda jinoyatining obyektiv 
tomoni kuchli taʼsir qiluvchi zaharli, za-
harlovchi, radioaktiv, portlovchi moddalar, 
portlatish qurilmalari, qurol-yarogʻ, oʻqotar 
qurol yoki oʻq-dorilar, giyohvandlik vosi-
talari, ularning analoglari yoki psixotrop 
moddalarni yoki diniy ekstremizm, sepa-
ratizm va aqidaparastlikni targʻib qiluvchi 
materiallar, yadroviy, kimyoviy, biologik va 
ommaviy qirgʻin qurolining boshqa turlari, 

shunday qurollarni yaratishda foydalani-
lishi mumkinligi ayon boʻlgan material va 
moslamalarni Oʻzbekiston Respublikasi 
bojxona chegarasi orqali olib oʻtishning bir 
necha turi kuzatiladi. 

1. Yuqorida nomi sanalgan material va 
moslamalarni bojxona nazoratini chetlab 
olib oʻtish deganda kontrabanda predmetini 
bojxona organlari tomonidan belgilangan 
joylardan boshqa joylarda yoxud bojxona ras-
miylashtiruvi amalga oshiriladigan vaqtdan 
tashqari vaqtda qonunga xilof ravishda olib 
oʻtish tushuniladi. O‘zbekiston Respublikasi 
Oliy Sudi Plenumining “Bojxona to‘g‘risidagi 
qonunchilikni buzish va kontrabandaga oid 
ishlar bo‘yicha sud amaliyoti to‘g‘risida”gi 
qarorida ta’kidlanganidek, “bojxona nazo-
ratini chetlab, tovarlar yoki boshqa moddiy 
qimmatliklar, shuningdek, kontrabanda 
ashyolari uchuvchisiz uchadigan apparatdan 
foydalanilgan holda Oʻzbekiston Respublikasi 
bojxona chegarasidan oʻtkazilganida JK 2444- 
yoxud 2481-moddasi bilan jinoyatlar majmui 
boʻyicha kvalifikatsiya qilinishi lozim”.

2. Bojxona nazoratidan yashirib oʻtish 
deganda kontrabanda predmetini tashqa-
ridan qaraganda koʻrinmaydigan tarzda 
yashirib, shu jumladan, maxfiy tuynuklardan 
yoki kontrabanda predmetini payqashni 
qiyinlashtiradigan boshqa usullardan foyda-
lanib yoxud bir predmetni boshqa predmetga 
oʻxshatib koʻrsatish, uni boshqa buyumlar 
bilan aralashtirgan holda yashirish orqali 
koʻzdan pana qilish tushuniladi. 

R. Kabulovning fikricha, “tovarlarni olib 
oʻtish (yoki boshqa tarzda koʻchirish) nazo-
ratsiz yoki nazoratdan yashirib oʻtish maxsus 
tayyorlangan narsa yashiradigan hamyonlar, 
joylarda bojxona chegarasidan boyliklarni 
yashirib olib oʻtayotganda, shuningdek, 
ushbu maqsadlarda maxsus moslashgan 
idishlar yoki transport vositalaridagi pana 
joylar, bagajlar, kiyim-kechaklar, oziq-ovqat 
mahsulotlari (masalan, ikki qavat tagligi 
boʻlgan jomadon yoki konserva bankasidan 
foydalanish, kiyimda boʻshliq yoki narsa ya-

shiradigan joylarni qoldirish va hokazolar)da 
namoyon boʻladi” [11].

E. Muxamadaliyev esa “tovarlarni boj-
xona nazoratidan yashirish deganda ularni 
topishni qiyinlashtirish yoxud ularning asl 
xususiyati yoki miqdorini yashirish (masalan, 
ayrim tovarlarga boshqasining koʻrinishini 
berish, tovarlarni qonunga xilof ravishda 
bojxona chegarasidan oʻtkazish uchun max-
sus tayyorlangan yoki moslashtirilgan xufiya 
joylardan (jomadonlar, sumkalar, transport 
vositalari, konteynerlar va boshqa tashish 
vositalarining konstruksiyaviy (tuzilish) 
xususiyatiga koʻra, ashyolarini saqlash yoki 
tashishga moʻljallanmagan boʻshliqlari, 
devorlari (ramalari) oralaridan foydalanish, 
jinoyat predmetlarini odam tanasida yashi-
rish)ga qaratilgan har qanday harakatlar 
tushuniladi” [12] deb hisoblaydi.

Bojxona nazoratidan yashirib oʻtish kont-
rabanda predmetini bojxona chegarasidan 
olib oʻtilishi taqiqlanmagan, muomalasi 
cheklanmagan boshqa buyumlarga oʻxshatib, 
tashqi koʻrinishini oʻzgartirish orqali ham 
amalga oshirilishi mumkin. Bunda kontra-
banda predmetining tashqi belgilari jiddiy 
oʻzgartirilishi natijasida uni tashqi koʻzdan 
kechirishda boshqa turdagi predmet deb hi-
soblash mumkin boʻladi. Masalan, giyohvand-
lik moddasi un, shakar kabi isteʼmol tovarlari, 
portlovchi moddalar ham maishiy tovarlar 
koʻrinishida olib oʻtilishi mumkin.

3. Bojxona hujjatlari yoki vositalariga 
oʻxshatib yasalgan hujjatlardan aldash yoʻli 
bilan foydalanib oʻtish deganda kontrabanda 
predmeti boʻlgan buyum va predmetlarni 
bojxona chegarasidan olib oʻtish uchun asos 
sifatida bojxona nazorati organlariga qalbaki-
ligi ayon boʻlgan yoxud noqonuniy yoʻl bilan 
qoʻlga kiritilgan, yaʼni boshqa mahsulotlarga 
tegishli boʻlgan bojxona hujjatlarini yoki vosi-
talarini yoxud ularga oʻxshatib yasalgan huj-
jatlarni taqdim etish, xuddi shuningdek, soxta 
yorliq, tamgʻa, markirovka, shtamp, muhr va 
boshqa vositalarni yoxud haqiqiy boʻlsa-da, 
boshqa mahsulotlarga tegishli boʻlganlaridan 

foydalanish tushuniladi. Bunda aldash bojxo-
na organiga kontrabanda predmetini bojxona 
chegarasidan oʻtkazish maqsadida soxta 
hujjatlarni, noqonuniy yoʻl bilan olingan 
hujjatlarni, notoʻgʻri maʼlumotlar koʻrsatilgan 
hujjatlarni, boshqa mahsulotlarga taalluqli 
hujjatlarni, shu jumladan, ularni bojxona 
hujjatlari yoki vositalariga oʻxshatib yasagan 
holda taqdim etishda namoyon boʻladi. Bun-
da bojxona organlarini aldash kontrabanda 
predmetini bojxona chegarasidan oʻtkazish 
maqsadiga erishishga yoʻnaltirilgan boʻladi. 
Aldash kontrabanda jinoyati obyektiv tomo-
nining har qanday usuliga xos boʻlishi mum-
kin. 

Soxta hujjatlar deganda toʻliq qalbaki 
boʻlgan hujjatlar yoki asli haqiqiy boʻlsa-
da, noqonuniy oʻzgartirish kiritilgan, yaʼni 
matnning bir qismi oʻchirib tashlangan, 
qoʻshimcha maʼlumotlar kiritilgan va boshqa-
cha tarzda tuzatilgan hujjatlar tushuniladi. 

Oliy Sud Plenumining 2023-yil 20-fev-
raldagi “Bojxona toʻgʻrisidagi qonunchilikni 
buzish va kontrabandaga oid ishlar boʻyicha 
sud amaliyoti toʻgʻrisida”gi 2-sonli qaroriga 
koʻra, bojxona hujjatlari yoki bojxona identi-
fikatsiyalash vositalariga oʻxshatib yasalgan 
hujjatlardan aldash yoʻli bilan foydalanish 
deb bila turib qalbaki hujjatlar; bila turib 
yolgʻon maʼlumotlar kiritilgan hujjatlar; qo-
nunga xilof ravishda olingan yoki boshqa to-
varlarga tegishli hujjatlar; haqiqiy boʻlmagan 
hujjatlarni bojxona organlariga taqdim etish, 
shuningdek, qalbakilashtirilgan bojxona 
identifikatsiyalash vositalaridan (plombalar, 
muhrlar, tamgʻalar bosish, identifikatsiyalash 
belgilari, shtamplar va BK 197-moddasida 
nazarda tutilgan boshqa identifikatsiyalash 
vositalari) yoki boshqa tovarlarga tegishli 
haqiqiy identifikatsiyalash vositalaridan foy-
dalanish tushunilishi lozim.

4. Kontrabanda usuli sifatida deklarat-
siyaga kiritmaslik yoki oʻzgacha nom bilan 
deklaratsiyaga kiritish deganda shaxslarning 
chegaradan oʻtkazilishi lozim boʻlgan kontra-
banda ashyolarini deklaratsiya qilish tartibini 

buzishi bilan bogʻliq harakatlari, yaʼni bojxo-
na qonunlari tomonidan oʻrnatilgan dekla-
ratsiya qilish formasi va joyi toʻgʻrisidagi, uni 
amalga oshirish tartibi toʻgʻrisidagi, deklarat-
siya va boshqa qoʻshimcha hujjatlar taqdim 
etish muddatlari toʻgʻrisidagi talablarga rioya 
etmaslik, shuningdek, Oʻzbekiston Respub-
likasi hududiga olib kirilayotgan yoki uning 
hududidan olib chiqilayotgan kontrabanda 
ashyolari, tovar yoki boshqa qimmatliklar-
ning turi, soni xususida deklaratsiyaga soxta 
maʼlumotlar kiritish tushuniladi.

Oʻzbekiston Respublikasi Oliy Sudi Plenu-
mining “Bojxona toʻgʻrisidagi qonunchilikni 
buzish va kontrabandaga oid ishlar boʻyicha 
sud amaliyoti toʻgʻrisida”gi qarorida esa 
hujjat qalbaki ekanini bila turib, uni bojxona 
organlariga haqiqiy hujjat sifatida taqdim 
etgan shaxs harakatlari JK 246-moddasi bilan 
kvalifikatsiya qilinishi va qoʻshimcha ravish-
da 228-moddasi bilan kvalifikatsiya qilishni 
talab etishiga oid norma belgilanmagan.

Baʼzi adabiyotlarda bila turib qalbaki huj-
jat tuzgan yoki hujjatga yoxud bila turib olgan 
qalbaki hujjatiga soxta maʼlumotlar kiritgan 
va uni bojxona organlariga haqiqiy hujjat 
sifatida taqdim etgan shaxs jinoyatlar majmui 
boʻyicha Oʻzbekiston Respublikasi Jinoyat 
kodeksining 209- yoki 228-moddasi bilan ji-
noiy javobgarlikka tortilishi belgilangan [13]. 
Shu sababli, sudlar tomonidan kontrabanda 
sodir etgan shaxs tomonidan qalbaki hujjat 
asosida qonun bilan taqiqlangan buyum yoki 
ashyolarning Oʻzbekiston Respublikasi davlat 
chegarasidan oʻtkazilishini JKning 228- va 
246-moddalari asosida jinoyatlar majmui 
sifatida kvalifikatsiya qilinishiga sabab 
boʻlmoqda. Mazkur holatni jinoyatning fakul-
tativ belgisi zaruriy belgi sifatida kelganida 
ham fakultativ belgi sifatida baholanib, jazo 
tayinlashda javobgarlikni ogʻirlashtiruvchi 
holat boʻlayotgani sifatida baholash mumkin.

Shu oʻrinda jinoyatning fakultativ belgilari 
jinoyatning mohiyatiga koʻra usiz amalga 
oshirish imkoni yoʻqligidan kelib chiqib 
jinoyatning asosiy tarkibiy elementi sifatida 

kelishi mumkinligini, bunda qonun chiqaruv-
chi tomonidan jinoyatning fakultativ belgilari 
jinoyat qonuni maxsus normasida aks etgani 
katta ahamiyatga egaligini alohida qayd etib 
oʻtish lozim [14].

JKning 246-moddasida kontrabanda 
jinoyatini bojxona nazoratini chetlab yoki 
bojxona nazoratidan yashirib yoxud bojxona 
hujjatlari yoki vositalariga oʻxshatib yasalgan 
hujjatlardan aldash yoʻli bilan foydalanib, 
deklaratsiyasiz yoki boshqa nomga yozilgan 
deklaratsiyadan foydalanib sodir etish belgi-
langani, yaʼni bojxona hujjatlarini soxtalashti-
rish hamda deklaratsiyasiz kontrabanda ash-
yolarini davlat chegarasidan oʻtkazish maz-
kur jinoyatning obyektiv tomonidagi zaruriy 
belgi ekanini inobatga olish lozim. Mazkur 
holatda shaxsning kontrabandani bojxona 
nazoratini chetlab yoki bojxona nazoratidan 
yashirib yoxud bojxona hujjatlari yoxud 
vositalariga oʻxshatib yasalgan hujjatlardan 
aldash yoʻli bilan foydalanib, deklaratsiyasiz 
yoki boshqa nomga yozilgan deklaratsiya-
dan foydalanib sodir etishi jinoyatni sodir 
qilish usuli, yaʼni jinoyat sodir qilinayotganda 
aybdor tomonidan jinoyatni sodir qilishda 
ishlatiladigan aniq usul va uslublar birligi 
deb baholash maqsadga muvofiq [15]. Zero, 
oʻzi aslida qonun bilan taqiqlangan ashyoni 
davlat chegarasidan olib oʻtuvchi shaxsda 
ushbu ashyo hujjatini soxtalashtirmasdan 
olib oʻtishning iloji yoʻq. Bojxona toʻgʻrisidagi 
qonun hujjatlarini buzish jinoyatida esa huj-
jatni soxtalashtirmasdan ham ashyoni olib 
kirish imkoniyati mavjud.

Xulosa
Kontrabanda jinoyatining obyektiv belgi-

lariga oid yuqorida keltirilgan fikrlar hamda 
tadqiqot ishi yuzasidan kontrabandaning kva-
lifikatsiya qilinishida jinoyat huquqi nazariya-
sining ahamiyatiga asoslangan holda tadqiqot 
ishi yuzasidan quyidagi xulosa va takliflarni 
keltirib oʻtish maqsadga muvofiqdir:

birinchidan, JK 246-moddasi kontrabanda 
tarkibiga kiruvchi diniy ekstremizm, sepa-
ratizm va aqidaparastlikni targʻib qiluvchi 

materiallarni JKning 2443-moddasi 2-qismi 
sifatida kiritish maqsadga muvofiq. Zero, 
kontrabanda dunyo hamjamiyati tomonidan 
qarshi kurashish uchun samarali choralarni 
ishlab chiqish boʻyicha saʼy-harakatlarni 
faollashtirishni talab etuvchi transmilliy ji-
noyat sifatida eʼtirof etiladi va buning uchun 
davlatlar tomonidan kontrabanda haqida ya-
gona tushuncha hamda umumiy yondashuv 
talab etadi. Shuningdek, JKning 2443-modda-
si kontrabanda bilan turdosh obyektni, yaʼni 
jamoat xavfsizligini tashkil etishi hamda 
mazkur taklif bilan JKning 2443-moddasi 
ham ikki qismdan iborat boʻlishi, predmet-
larning ijtimoiy xavflilik xususiyatiga qarab 
jazo choralari ham kuchayib borishi nazarda 
tutiladi;

ikkinchidan, JKning 246-moddasi 1-qis-
mida psixotrop moddalarning aniq miqdor 
koʻrsatkichlari, yaʼni ozginadan koʻp miqdor-
ning belgilanishi maqsadga muvofiq. Toʻgʻri, 
har qanday psixotrop moddaning davlat 
chegarasidan oʻtkazilishi oʻta xavfli va unda 
miqdor koʻrsatkichlari ahamiyatsiz ekanligi 
Oliy Sud Plenumining “Bojxona toʻgʻrisidagi 

qonunchilikni buzish va kontrabandaga oid 
ishlar boʻyicha sud amaliyoti toʻgʻrisida”gi 
qarorida oʻz ifodasini topgan. Biroq mazkur 
taklif orqali shaxslarning xorijiy mamla-
katlarda tibbiy maqsadlarda foydalanilish 
maqsadida erkin savdosi yoʻlga qoʻyilgan 
tibbiy vositalarni oʻz salomatligi uchun davlat 
chegarasidan olib kirishiga ruxsat berilishi 
nazarda tutilgan;

uchinchidan, Oliy Sud Plenumining 
“Bojxona toʻgʻrisidagi qonunchilikni buzish 
va kontrabandaga oid ishlar boʻyicha sud 
amaliyoti toʻgʻrisida”gi qaroriga kontrabanda 
hujjatlar qalbakilashtirilishi bilan sodir etil-
ganida jinoyatlar majmui sifatida kvalifikatsi-
ya qilinmasligi lozimligi toʻgʻrisidagi normani 
kiritish lozim. Zero, bojxona hujjatlari yoki 
vositalariga oʻxshatib yasalgan hujjatlardan 
aldash yoʻli bilan foydalanish, deklaratsiyasiz 
yoki boshqa nomga yozilgan deklaratsiyadan 
foydalanish kontrabanda tarkibi obyektiv to-
monining zaruriy belgisi hisoblanib, shaxsda 
mazkur harakatlarni amalga oshirmasdan 
taqiqlangan ashyoni davlat chegarasidan olib 
kirish imkoni mavjud emas.

